
        
            
                
            
        

    
	Ц. Дамдинсүрэн

	 

	ТОЛЬ ГЭНДЭН

	 

	Интерпресс хэвлэлийн газраас 1998 онд Улаанбаатар хотноо эрхлэн хэвлүүлсэн “ЦЭНДИЙН ДАМДИНСҮРЭН “БҮРЭН ЗОХИОЛ” Тэргүүн боть” номоос авч Цогт охин тэнгэр сангийн захиалгаар Цагаан бамбарууш хэвлэлийн 2020 онд газарт цахим хэлбэрт хөрвүүлэв.  

	Найзтайгаа хуваалцаарай:

	Зохиолчийн өвийг эзэмшигчийн хүсэлтээр өөрийнх нь зориудаар бичсэн зарим үгийг засаагүй болно.

	 

	 


 

	 

	Илбэ Жилбэ далайн захад

	Гэлэг Ёндон уулын энгэрт

	Толь Гэндэн толгой Шарав гэж явжээ.

	Хэнтий хааныг тайхад

	Тоот бөхийн тоонд орж

	Торгон зодгийн мөрөн дээрээс

	Тов хийтэл атгаж

	Хийж ч нэг үзэж 

	Хийлгэж ч нэг үзэж

	Хийсгээ мэргэн заан цолыг олж нэг наргиж явжээ.

	 

	За тэгээд 

	Энэ явдал ер нь биш

	Энд тэнд явж

	Эргэл мөргөл хийж

	Эцэс хойтыг бодвол 

	Эрхгүй дээр гэж шийдээд

	Мөргөл хийж гарч гэнэ.

	Манай сүм, танай сүм

	Маахай сүм, шаахай сүм

	Алаг хийд, цагаан даяанч

	Андуугийн арван гурван хийдийг хүртэл  яваад мөргөчихсөн чинь

	 

	Духанд нь туурай ургаж 

	Элгэнд нь эвэр ургаж 

	Айхавтар зовол зүдрэлийг үзэж байна гэнэ.

	За тэгээд, энэ хэрэг ер нь биш

	Эргэл мөргөл хийхээ болъё

	Арилжаа наймаа хийж

	Ашиг хонжоо харъя гэж шийджээ.

	Хорин тэмээ хөлслөөд

	Хоёр хүн дагуулаад

	Луваан хотыг орж гэнэ.

	Элдэв хэрэгтэй эд таавар авах юмаа авчээ.

	 

	Аваагүй юм юу билээ гэхэд

	Туулайн эвэр

	Тугалын соёо

	Ногоон хурганы арьс

	Нохойн битүү туурай

	Энэ дөрөв байж гэнэ.

	За тэгээд буцаад явжээ.

	Эргэж ирэх замд нь

	Элдэв учрал тохиолдож

	Элдэв янзын бодол 

	Сэтгэлд нь орж явжээ.

	За хэн хэнтэй уулзаж

	Юу юу бодов гэхлээр:

	 

	Луваан хотыг үзээд

	Наймаа хийхээр шийджээ.

	Лүндэг ламыг үзээд

	Лүйжин тавихаар шийджээ.

	Гэгээн ламыг үзэж 

	Гэлэн болохоор шийджээ.

	Гэнэтхэн янзаа бодож

	Гэзэг тавихаар шийджээ.

	Хувилгаан ламыг үзэж

	Хувраг болохоор шийджээ.

	Хуучин янзаа бодож

	Хуур төхөөрөхөөр шийджээ.

	Сайн ламыг үзэж

	Санваар сахихаар шийджээ.

	Сайхан Солийг үзэж

	Авгай авахаар шийджээ.

	За тэгээд орон нутагтаа харьж иржээ.

	 

	Авчирсан юмаа худалдаж хувилгаж

	Ачсан тэмээ

	Дагуулсан хүнийхээ

	Хөлс хүчийг төлж

	Адаг сүүлд нь үлдсэн

	Ашиг юу билээ гэхэд:

	Ширээ сайхан бөхтэй

	Ширэвдэг дөрвөн шүдтэй

	Шилдэг сайхан цагаан тэмээ нэг байжээ.

	 

	За тэгээд энэ тэмээгээ

	Энэ жил нь тавьж таргалуулсан чинь

	Энгүй сайхан тэмээ болжээ.

	Дараа жил нь тавьж таргалуулахад

	Даанч сайхан биетэй 

	Тарган цагаан тэмээ болоод

	За тэгээд тэр сайхан цагаан тэмээгээ

	Хаврын халуун салхинд  салхидуулаад алджээ.

	 

	Гэндэн гуай эрээд гарчээ.

	Эрсээр байгаад

	Яваагүй ч газаргүй

	Уулзаагүй ч хүнгүй шахуу болжээ.

	 

	Хаагуур хаагуур явав гэвэл:

	Хараа Бороо

	Ханан баян

	Хасын хөндий

	Тэнд энд

	Тэрэг шаазгай

	Тэмээн чулуут

	Гуна гунд

	Гунж мөөрдөг

	Хонь майлдаг

	Хоёр загисдаг

	Дөрөө хангинадаг

	Хүртэл явж эрсэн чинь олсонгүй

	 

	Хэн хэнтэй уулзаж асуув гэвэл:

	Эрүү цагаан Дэнхэлзүүр

	Үнхэлцэг цагаан Ёнхолзуур

	Заяын шавийн Мөнгөн цоолтуур

	Хилэн хөвөө

	Цэхэр Чоймбол

	Ногоон Дарцаг

	Урт гуят

	Унздын Балин

	Хошууны нэрт

	Хоовой Аравсал

	Дүүрэн Цэвэг

	Дүгрэг Ёндон

	Тархигүй Хаймчиг

	Аавын Нанъаа

	Агсан Жамбаа

	Ажив Готов

	Агваанжамъян 

	Адуунд явдаг

	Аягач Луузан

	Адгийн муу 

	Нохой Луузан

	Хүрэнгийн жороо хүртэл уулзаж учирч

	Асууж сураглавал сураг ажиг байсангүй.

	 

	За тэгээд Гэндэн гуай тэмээгээ эрж

	Явсаар нэг өдөр

	Дэрсэн Хоолойн худаг дээр

	Хүрээд ирсэн чинь нэг

	Дэгийсэн цагаан юм зогсож байжээ.

	Ажиглаад харвал харин өөрийнх нь

	Цагаан тэмээ байжээ.

	Ширээ бөх нь

	Ширдэг болоод

	Ширэн ул нь

	Илэг болоод

	Уруул ам нь унжаад

	Унгас ноос нь санжаад байж байжээ.

	Ямар золиг нь ингэж тэмээгий минь

	Эдлэв гээд, эргэн тойрон харж байтал

	Ганц цагаан гэр харагдаж гэнэ.

	Хүрээд очсон чинь

	Хуучин танил Дэжидмаа хүүхнийх байжээ.

	Дэжидмаа хүүхэн гэрээс гараад иржээ.

	Гэндэн гуайн морь, гэр тэргэнд нь

	Ойртож өгөхгүй үргээд байж гэнэ.

	 

	Тэгэхлээр нь Дэжидмаа хүүхэн асуужээ:

	- Хүүе таны морь чинь яасан 

	 хэцүү морь вэ гэхэд

	Гэндэн гуай хэлжээ:

	- Ээ миний морь бол

	Үнс харвал үргэдэг

	Үнэг харвал хөөдөг

	Ногоо харвал зулгаадаг

	Нохой харвал зугтаадаг

	Тэрэгнээс уявал угзардаг

	Тэгнээ тэгнэвэл булгидаг

	Олмоо татвал цанхалдаг

	Олон гуядвал тонгочдог  ийм л хэцүү морь гэжээ.

	 

	За тэгээд Дэжидмаа хүүхнээс

	Цагаан тэмээгий минь хэн эдлэж байв.

	Мэдэв үү гэж асуужээ.

	Хүүхэн хэлжээ:

	- Ээ таны цагаан тэмээг 

	Ахай засгийн хошууны

	Алаг Нэрэндоной гуай

	Авч барьж эдэлсээр

	Аян жинд явуулсаар

	Арьс яс хоёр болгосон гэжээ.

	За тэгээд Гэндэн гуай тэмээгээ эдэлж

	Байгаа хүний сургийг дуулаад явжээ.

	 

	Жаана уулыг өвөрлөж

	Жаахан уулыг арлаж 

	Хүүнэ уулыг өвөрлөж

	Хүүхэн уулыг арлаж

	Хүйтэн хөндийн замаар

	Хөвсрөгдүүлж байгаад

	Ахай засгийн хошууны

	Алаг Нэрэндоной гэдэг айлд

	Очоод буужээ.

	 

	- Атан тэмээгий минь эдэлж

	Арьс яс болгоод

	Алд биеий минь тэнүүлж

	Зовол зүдрэл болгов гэж

	Ламбагуай ууртай омогтой шиг хэлж байжээ.

	Донойгийхон ч

	- Ламбагуай ламбагуай гээд

	Айж сандарч л байжээ.

	Орой болж унтах болжээ.

	- Ламбагуай морий чинь

	Аргамжих уу гэжээ.

	- Миний морь

	Гэрээс холддоггүй

	Гэдэс алддаггүй морь

	Чөдөрлөөд тавьчих гэжээ.

	Маргааш өглөө нь боссон чинь

	Морий нь хоёр боохой гэсгүйдээд

	Хорин хэрээ чомбодоод

	Хуваагаад идэж байжээ.

	Морий нь чоно иджээ.

	За тэгээд Гэндэн гуай

	Морь тэмээний өр төлөөсийг өг гэж

	Шаардаж тулгаж

	Шахаж хавчиж байжээ.

	Анхандаа 

	Албан ёсны хууль зүйгээс иш татаж

	Нэг үзэж

	Арга ядахдаа

	Амин хувь нөхрийн ёсоор хэлж

	Нэг үзэж

	Адаг сүүлд нь

	Боол шавийн ёсоор

	Мөргөж гуйж байсаар

	Арай гэж нэг цагаан морийг гаргуулж авчээ.

	 

	За энэ морь нь ямар морь вэ гэвэл

	Хэнгэрэг болсон гэдэстэй

	Хэдрэг болсон нуруутай

	Дохиур болсон толгойтой

	Домбо болсон хөлтэй 

	Барьж мордох мундаагүй

	Батгана үргээх сүүлгүй

	Туух нуруунаас нь

	Хүн баахан зулгаасан

	Туг сүүлнээс нь

	Нохой баахан зулгаасан

	Хялгана таслах шүдгүй

	Хяр давах чадалгүй

	Ягир гэдгийн адуус

	Яндан гэдгийн морь байхад нь

	Унаад явах 

	Горигүй болохоор

	Урдаас нь угзарч нэг үзжээ.

	Хойноос нь түлхэж нэг үзжээ.

	Туулын голын хөвөөн дээр ирээд

	Тураад үхжээ.

	 

	За тэгээд Гэндэн гуай 

	Туулын голын хөвөөнөөс

	Тулах хоёр мод олж бариад

	Хойд зүгийг чиглэн

	Хормой шуугаад алхаж байжээ.

	- Тулсан хоёр мод нь

	Туулын голын бургас

	Туранхай жаахан банди

	Богдын шавь.

	Олныг хэсэж

	Олгой тэжээж

	Гүрнийг хэсэж

	Гүзээ тэжээж яваад ирэв гэж

	Хангинатал дуулж

	Жингэнэтэл аялж яваад

	Богдын хүрээнд ороод иржээ.

	 

	За Богдын хүрээнд ирээд

	Гандан хүрээнд сууж

	Гайгүй сайн лам болох гэж

	Ном ч их үзэж 

	Буян ч их хурааж

	Гүйдэг сайн гээд

	Гүег болгож байжээ.

	Гүзээ ихтэй гэж

	Нярав болгож байжээ.

	Цэвэр сайн гээд

	Донир болгож байжээ.

	Цэцэн сайн гээд

	Шанзав болгож байжээ.

	Томоотой сайн гээд

	Даа лам болгож байжээ.

	Тун сайн гээд

	Гэсгүй болгож байжээ.

	 

	За тэгээд гэнэтхэн бодож гэнэ.

	Энэ явдал ер нь биш

	Арилжаа наймаа хийж

	Ашиг хонжоо харж

	Авгай хүүхэн эргүүлж

	Явбал тэр гэж бодоод

	Арилжаа наймаа хийж

	Ашиг хонжоо олж

	Авгай хүүхэн эргүүлж гарчээ.

	Дээд хүүхэнд дээлийн торго

	Дунд хүүхэнд дурдан бүс

	Адгийн хүүхэнд 

	Ам даавуу, атга чихэр өгч

	Нэг наргиж явжээ.

	За тэгсэн чинь

	Гүйлгээ өвчин хүрч

	Арчлах сувилах хүн байхгүй зүдэрч

	Хөндий бүр нь хөдөс болж

	Хөдөс бүр нь буртаг болж ядарчээ.

	 

	За тэр өвчнөөс салж эдгэрээд

	Хөдөө гарч

	Айл болж

	Аж төрье гэж бодоод

	Цагаан морийг унаад

	Цасны цоохрыг дагаад

	Шар хүрмийг хөвсөлзүүлээд

	Шанам малгайг сагсалзуулаад

	Хөдөө гараад явчихжээ.

	Авгай авч 

	Айл болж 

	Аж төрөөд

	Хөнжлөөрөө дүүрэн

	Шар хүүхэдтэй болж

	Хөгнөөрөө дүүрэн

	Цагаан хургатай болж

	Ам самандаа

	Амар сайхан жаргажээ.

	 

	1933.

	 


ЦЭНДИЙН ДАМДИНСҮРЭН “БҮРЭН ЗОХИОЛ” Тэргүүн боть (1998) номын ОРШИЛ

	 

	Монголын соёлын хөгжлийн түүхэнд гарамгай үүрэг гүйцэтгэсэн хүний нэг нь Цэндийн Дамдинсүрэн юм.  Монголын шинэ үеийн уран зохиолыг үүсгэн байгуулагчдын нэг, дорно дахины соёлыг судлагч нэрт эрдэмтэн, сайн орчуулагч, нийгэм улс төрийн зүтгэлтэн Ц.  Дамдинсүрэнгийн бичиж туурвисан бүтээлийн өв сан арвин юм. 

	Ц.  Дамдинсүрэнгийн зохиолууд нь 1944 онд “Түүвэр зохиол”, 1956 онд “Түүвэр зохиол”, 1958 онд “Избранное”, 1966 онд “Хачин хурим”, 1969 онд “Түүвэр зохиол” нэртэйгээр удаа дараа хэвлэгдэж уншигчдын хүртээл болсон билээ.  1969 онд хэвлэгдсэн “Түүвэр зохиол”-д 63 шүлэг, 24 яруу найргийн орчуулга, 25 өгүүллэг найруулал, 3 тууж, 19 тэмдэглэл нийтлэл орсон юм.  Уг түүвэр “Ц.  Дамдинсүрэнгийн амьдрал уран бүтээл” товч удиртгал, нийтлүүлсэн уран зохиолын ном зүйтэйгээрээ өмнөх түүврээс онцлог болсон байна.  

	Ц.  Дамдинсүрэнгийн мэндэлсний 90 жилийн ойд зориулсан энэхүү “Бүрэн зохиол” хэвлэлд зохиолчийн намтрын талаар урьд өмнө зөрөөтэй бичигдсэн зүйлсийн учрыг гаргаж, удмынх нь холбооны зураглалыг оруулж, уран бүтээлийнх нь өв уламжлалын онцлогийг тодруулсны дээр нийтлүүлсэн зохиолынх нь ном зүйг дэлгэрүүлэн багтаасан болно.  Мөн зохиолчийн архивын сан хөмрөгт хадгалагдаж байгаа гар бичмэл, цохимолоос шүүрдэж нилээд шүлэг зохиолыг шинээр уншигчдад толилуулж байгаагийн дотор “Шарай голын гурван хаан” жүжгийн дуулал, Д.  Нацагдоржийн “Учиртай гурван толгой” зохиолоор бичсэн дуурийн цомнол, “Лус савдаг, чөтгөр шулмастай учирсан хүмүүсийн яриа” зэргийг нэрлэж болно.  

	Бүрэн зохиолд 80-аад шүлэг, 30 өгүүллэг найруулал, 1 дуурийн цомнол, 4 тууж, 6 хууч яриа, 20-иод тэмдэглэл, нийтлэлийг оруулснаараа энэ нь 1920-иод оны сүүлчээс 1980-иад оны дунд үе хүртэл 60-аад жилийн дотор Ц.  Дамдинсүрэнгийн бүтээн тууривсан уран зохиолыг төлөөлөх боломжтой юм.  Энэхүү хэвлэл нь Ц.  Дамдинсүрэнгийн намтар, бүтээлийг уншиж судлах, цэгцтэй ойлгохыг хүссэн хэн бүхэнд тус нэмэр болно гэдэгт найдаж байна.  Бүрэн зохиолыг цаашид дугаар нэмж үргэлжлүүлэн хэвлэх боломж байгааг дашрамд өгүүлсүгэй.  

	 

	Д.  Цэдэв

	ЦЭНДИЙН ДАМДИНСҮРЭН “БҮРЭН ЗОХИОЛ” Тэргүүн боть (1998) номын хэвлэн нийтлэлийн мэдээлэл

	 

	Удиртгал, тайлбар сэлт, ном зүй үйлдэж хэвлэлд бэлтгэсэн Д.  ЦЭДЭВ

	 

	Компьютерт эхийг бэлтгэсэн 

	А.  ГАНБААТАР

	Ө.  БЯМБАЖАРГАЛ, Р.  ОЮУН

	 

	Макет хийсэн Ө.  БЯМБАЖАРГАЛ

